
Book details

Level: 13

Text type: Fiction

Subjects/themes: Different jobs in communities, basic 
skills required to do these jobs

Key features: 32 pages, past tense, dialogue, 
third-person point of view 

This book is part of the Tulliniliara Reading Series, developed 
by the Department of Family Services in Nunavut. The 
Tulliniliara Reading Series is a unique, Nunavut-developed 
literacy initiative that infuses awareness of skills, interests, 
and careers into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktitut reading program that 
supports students in their development as readers.

The Tulliniliara Reading Series will inform readers 
about jobs available in their community. It will also 
provide opportunities for readers to consider their own 
interests and skills when thinking about future work. 
Awareness of career possibilities at a young age will better 
prepare children to understand the opportunities that are 
open to them and the importance of staying in school.

These books represent the Department of Family Services’ 
investment in the early development of our future workforce.



ᑎᑎᕋᖅᑐᖅ

ᓚᕆᓴ ᒪᒃᑖᓄᑦ

ᑎᑎᖅᑐᒐᖅᑐᖅ

ᐊᒫᓐᑕ ᓵᓐᑦᓚᓐᑦ

ᐃᖅᑲᓇᐃᔮᒃᓴᓂᒃ 
ᓴᖅᑭᔮᖅᑎᑦᑎᓂᖅ



	 ᐅᓪᓗᖅ ᐱᒋᐊᓚᐅᖅᐳᖅ 
ᐃᓕᓐᓂᐊᕐᓇᐅᑎᓪᓗᒍ.
	 ᒫᓇᓯ ᒪᑭᖦᖢᓂ 
ᓂᖅᖠᐅᕐᕕᓕᐊᖅᐳᖅ. ᐊᓈᓇᖓᑕ 
ᐅᓪᓛᕈᒻᒥᑕᓕᐅᖅᑕᖓ ᐊᕿᑦᑐᔮᕐᒥᒃ.
	 “ᐅᓪᓛᒃᑯᑦ, ᐃᕐᓂᖅ,” ᐅᖃᖅᐳᖅ 
ᖁᖓᖦᖢᓂ. “ᖁᕕᐊᑉᐱᑦ ᐅᓪᓗᒥ 
ᐃᖅᑲᓇᐃᔮᒃᓴᓂᒃ ᓴᖅᑭᔮᖅᑎᑦᑎᓂᐊᕐᒪᑕ?”
	 ᒫᓇᓯ ᐳᐃᒍᖅᑐᕕᓂᐅᓪᓗᓂ 
ᐃᖅᑲᓇᐃᔮᒃᓴᓂᒃ 
ᓴᖅᑭᔮᖅᑎᑦᑎᓂᐊᖅᑐᓂᒃ. ᐃᓕᓴᐃᔨᖓᑦ 
ᑎᑎᖅᑲᓂᒃ ᐊᖓᔪᖅᑳᕆᔭᓄᑦ 
ᐊᖏᕐᕋᐅᔾᔨᑎᑦᑎᓚᐅᖅᑐᖅ 
ᐱᓇᓱᐊᕈᓯᐅᓚᐳᖅᑐᒥ.
	 “ᐄᖃᐃ,” ᐅᖃᖅᐳᖅ.

	 ᒫᓇᓯ ᖁᒃᓴᓱᕈᔪᓚᐅᖅᐳᖅ. 
ᐃᓕᓴᐃᔨᖓᑦᑕ ᐅᖃᐅᑎᓚᐅᖅᑕᖓ 
ᐃᖅᑲᓇᐃᔮᓂᒃ ᓴᖅᑭᔮᖅᑎᑦᑎᓂᒃᑯᑦ 
ᐃᓕᓐᓂᐊᖅᑎᑦ ᑕᑯᔪᓐᓇᕐᓂᐊᕐᒪᑕ 
ᐊᔾᔨᒌᙱᑦᑐᓂᒃ ᐃᓄᖕᓂᒃ 
ᐃᖅᑲᓇᐃᔮᖃᖅᑐᓂᒃ ᐃᓐᓇᕈᕈᑎᒃ 
ᐃᖅᑲᓇᐃᔮᕆᔪᒪᓇᔭᖅᑕᒥᖕᓂᒃ 
ᐃᓱᒪᒃᓴᖅᓯᐅᕐᓂᐊᕐᒪᑕ.
	 ᒫᓇᓯ ᖃᐅᔨᒪᙱᓚᖅ ᑭᓱᒥᒃ 
ᐃᖃᓇᐃᔮᖃᕋᔭᕐᒪᖕᒑᖅ ᐃᓐᓇᕈᖅᐸᑦ! 
ᖁᒡᕙᓯᖕᓂᓕᒃ 5-ᒦᑐᐃᓐᓇᕋᒥ!

	 ᒫᓇᓯ ᓱᒃᑲᐃᖦᖢᓂ ᐃᓕᓐᓂᐊᕐᕕᖕᒧᑦ 
ᐱᓱᒃᐳᖅ. ᑎᑭᓐᓇᒥ, ᑕᑯᕙᖏᒃ 
ᐱᖃᓐᓇᕆᔭᖏᒃ ᒪᐃᓇ ᓯᒥᐅᓂᓗ. 
ᐅᑕᖅᑭᔫᒃ ᐊᙳᑎᓇᓱᖕᓂᖓᓂ.
	 “ᐊᐃᖓᐃ, ᒫᓇᓯ!” ᒪᐃᓇ 
ᐅᖃᖅᐳᖅ. “ᖁᕕᐊᑉᐱᑦ ᐃᖅᑲᓇᐃᔮᒃᓴᓂᒃ 
ᓴᖅᑭᔮᖅᑎᑦᑎᓂᐊᕐᒪᑕ?”
	 “ᐋᒪᐃ,” ᒫᓇᓯ ᐅᖃᖅᐳᖅ 
ᓂᐱᑭᖦᖢᓂ. ᓈᖕᒐ ᓱᑲᖓᖅᑰᔨᓪᓗᓂ.
	 “ᖁᕕᐊᑦᑐᖓᓕ!” ᓯᒥᐅᓂ ᐅᖃᖅᐳᖅ. 
“ᐊᑖᑕᒐ ᑕᐃᑲᓃᓐᓂᐊᖅᑐᖅ. ᐸᓖᓯᐅᖕᒪᑦ. 
ᐸᓖᓯᙳᓛᕈᒪᖕᒥᔪᖓᑦᑕᐅᖅ!”

	 “ᐃᓕᓴᐃᔨᐅᓛᕈᒪᔪᖓ ᓗᐃᓴᑐᑦ,” 
ᒪᐃᓇ ᐅᖃᖅᐳᖅ ᐃᓕᓐᓂᐊᕐᕕᖕᒥᓄᑦ 
ᐱᓱᓕᖅᖢᑎᒃ. ᖁᖓᑦᑎᐊᖅᐳᖅ ᓗᐃᓴᒧ.
	 “ᐅᓪᓛᑦᑎᐊᕙᒃᑯᑦ, ᐃᓕᓐᓂᐊᖅᑎᑦ!” 
ᓗᐃᓴ ᐅᖃᖅᐳᖅ. “ᐃᖅᑲᓇᐃᔮᒃᓴᓂᒃ 
ᓴᖅᑭᔮᕐᓂᐊᖅᑐᓂᒃ ᑕᑯᔪᓐᓇᖅᓯᖅᑰᕋᔅᓯ!”
	 “ᐄᓛᒃ.” ᒪᐃᓇ, ᓯᒥᐅᓂ, ᐊᓯᖏᓪᓗ 
ᐃᓕᓐᓂᐊᖅᑎᑦ ᖁᕕᐊᑉᐳᑦ.
	 “ᑐᑭᓕᕇᓚᐅᖅᑕ 
ᐃᖃᐃᓕᓴᕐᕕᓕᐊᕐᓂᐊᕋᑦᑕ,” ᓗᐃᓴ 
ᐅᖃᖅᐳᖅ. “ᐃᓄᒋᐊᕈᓘᔭᕐᓂᐊᖅᑐᖅ 
ᑕᑯᔪᒥᓇᖅᑐᓂᒃ.”

	 ᐃᖃᐃᓕᓴᕐᕕᖕᒥ, ᒫᓇᓯ ᑕᑯᓇᒃᐳᖅ. 
ᑕᑯᕙᐅᒃ ᓯᒥᐅᓂᐅᑉ ᐊᑖᑕᖓ, ᐸᓖᓯ. 
ᑕᑯᕗᖅ ᖃᖓᑕᓲᕐᒥ ᐊᖁᑎᒥᒃ, 
ᐋᓐᓂᐊᖅᓯᐅᖅᑎᒥᒃ, ᐃᒡᓗᓕᐅᖅᑎᒥᒃ, 
ᐊᓯᖏᓐᓂᒡᓗ ᐃᖅᑲᓇᐃᔮᒥᓄᑦ 
ᐊᓐᓄᕌᖅᓯᒪᙱᑦᑐᓂᒃ. ᐊᒡᓛᑦ ᒪᐃᔭ 
ᑕᐃᑲᓃᓚᐅᖅᑐᖅ!
	 ᓯᒥᐅᓂ ᒪᐃᓇᓗ ᓱᒃᑲᓕᓂᖅᓴᐅᕘᒃ 
ᓯᒥᐅᓂᐅᑉ ᐊᑖᑕᖓᓄᑦ 
ᐅᖃᓪᓚᒋᐊᖅᑐᖅᐴᒃ. ᒫᓐᓇᓯ ᓇᓗᕗᖅ 
ᓇᓕᐊᖕᓄᑦ ᐅᖃᓪᓚᒋᐊᖅᑐᕆᐊᒃᓴᖅ.

	 ᒫᓇᓯᐅᑉ ᐊᓈᓇᖓᑕ ᐱᖃᓐᓇᕆᔭᖓ 
ᔮᓇᑦ ᑕᑯᕙᐅᒃ. ᔮᓇᑦ ᐊᓈᓇᖓ ᒫᓇᓯᐅᓪᓗ 
ᐊᓈᓇᖓ ᐋᓐᓂᐊᖅᓯᐅᖅᑎᐅᓚᐅᖅᑑᒃ. 
ᔮᓇᑦ ᓄᓗᕋᖅᐳᖅ.
	 ᒫᓇᓯᐅᑉ ᐊᓈᓇᖓ 
ᐋᓐᓂᐊᖅᓯᐅᖅᑎᐅᓂᕐᒥᓂᒃ 
ᖁᕕᐊᒋᔭᖃᑦᑎᐊᖅᐳᖅ. ᐃᓄᖕᓂᒃ 
ᐃᑲᔪᕆᐊᒃᓴᖅ ᖁᕕᐊᒋᔭᖃᕋᒥ. ᑭᓯᐊᓂ 
ᒫᓇᓯ ᐋᓐᓂᐊᖅᑐᓃᑦᑕᕆᐊᒃᓴᖅ 
ᖁᕕᐊᒋᔭᖃᙱᖦᖢᓂ. ᑕᐃᒪᐃᑦᑐᒥᒃ 
ᐃᖅᑲᓇᐃᔮᖃᓚᐅᖅᓯᒪᓂᐊᕋᓱᒋᓇᓂ.
	 ᓄᓗᕋᕐᕕᒋᒋᕙᐅᒃ, ᑭᓯᐊᓂ 
ᓯᒥᐅᓂᐅᑉ ᐊᑖᑕᖓᓄᙵᐅᖔᖅᐳᖅ.

	 “ᒫᓇᓰᖓᐃ,” ᓯᒥᐅᓂᐅᑉ ᐊᑖᑕᖓ 
ᐅᖃᖅᐳᖅ ᖁᖓᖦᖢᓂ. “ᑐᑭᓯᒋᐊᕈᒪᕕᑦ 
ᐸᓖᓯᐅᓂᕐᒥᒃ?”
	 “ᐄᖃᐃ,” ᒫᓇᓯ ᐅᖃᖅᐳᖅ.
	 “ᐸᓖᓯᑦ ᓄᓇᓕᖕᒥᐅᓂᒃ 
ᐊᑦᑕᕐᓇᙱᑦᑐᒦᑎᑦᑎᓇᓱᒃᐸᒃᐳᑦ,”  
ᐅᖃᖅᐳᖅ.
	 ᒫᓇᓯᒧᑦ 
ᐱᓕᕆᐊᒃᓴᖃᖅᑐᐊᓘᖃᑦᑕᖅᐸᓚᑦᑎᕗᑦ. 
ᓇᔭᕋᓛᓂᓘᓐᓃᑦ ᐸᐃᕆᔭᕆᐊᒃᓴᖓ 
ᐃᕿᐊᒋᕙᒃᑲᒥᐅᒃ. ᖃᓄᐊᓗᒃ 
ᓄᓇᓕᖕᒥᐅᓂᒃ ᑲᒪᔪᓐᓇᕋᔭᖅᐸ?

	 ᒪᕐᕉᒃ ᐃᓅᒃ ᓇᖏᖅᑑᒃ ᓯᒥᐅᓂᐅᑉ 
ᐊᑖᑕᖓ ᓴᓂᐊᓂ: ᐊᖑᑦ ᐊᓐᓄᕌᖅᓯᒪᔪᖅ 
ᖃᐅᓪᓗᖅᑕᐃᓐᓇᕐᓂᒃ ᐊᕐᓇᕐᓗ 
ᐊᓐᓄᕌᕐᓯᒪᓪᓗᓂ ᐃᖅᑲᓇᐃᔭᖅᑐᖅᓯᐅᑎᒥᒃ 
ᔭᐃᑲᒃᓯᒪᓪᓗᓂ ᐊᑎᖃᖅᖢᓂᓗ.
	 ᒫᓇᓯᑉ ᑕᑯᓚᐅᖅᓯᒪᖅᑰᔨᙱᑕᖏᒃ.
	 “ᖃᓄᐃᓕᐅᖅᐸᒃᐱᑦ?” ᒫᓇᓯᑉ 
ᐊᐱᕆᕙᖏᒃ.
	 “ᑐᔪᕐᒥᕕᖕᒥ ᐊᐅᓚᑦᑎᔨᐅᔪᒍᒃ,” 
ᐊᕐᓇᖅ ᐅᖃᖅᐳᖅ.
	 “ᓂᖅᖠᐅᖅᑎᐅᔪᖓ ᓂᕆᒡᕕᖓᓐᓂ, 
ᐊᒻᒪᓗ ᓈᓐᓯ ᑐᙵᓱᒃᑎᑦᑎᔨᐅᓪᓗᓂ,” 
ᐊᖑᑦ ᐅᖃᖅᐳᖅ.

	 ᒫᓇᓯ ᑕᒪᒃᑯᓂᖓ ᐃᖅᑲᓇᐃᔮᕐᓂᒃ 
ᐃᓱᒪᓚᐅᖅᓯᒪᙱᑦᑐᖅ. ᓄᓇᓕᖕᒥᓂ 
ᑐᔪᕐᒥᕕᖕᒦᓚᐅᖅᓯᒪᙱᓐᓇᒥ.
	 ᒫᓇᓯ ᓂᖅᖠᐅᕆᐊᒃᓴᖅ 
ᖁᕕᐊᒋᔭᖃᙱᑦᑐᖅ. ᐃᑉᐸᓕᕐᓇᓗᐊᕐᒪᑦ. 
ᑭᓯᐊᓂ ᑐᓴᒃᑲᓐᓂᕈᒪᕗᖅ ᑐᔪᕐᒥᕕᖕᓂ 
ᖃᓄᐃᓕᐅᖅᐸᖕᒪᖔᑕ.
	 “ᖃᓄᖅ ᑐᙵᓴᐃᕙᒃᐱᑦ?” ᐊᕐᓇᖅ 
ᐊᐱᕆᕙᐅᒃ.
	 “ᐃᓄᐃᑦ ᐃᓯᖅᐸᓪᓕᐊᔪᑦ 
ᑐᔪᕐᒥᕕᖕᒦᓐᓂᐊᖅᑐᑦ ᑐᙵᓱᒃᑎᓪᓗᒋᑦ 
ᓇᔪᕐᓂᐊᖅᑕᖏᓪᓗ ᐋᖅᑭᒃᓯᒪᑦᑎᐊᕐᓗᒋᑦ,” 
ᑭᐅᕗᖅ. “ᐃᓄᖕᓂᒃ ᓄᓇᕗᒻᒥ 
ᓇᑭᑐᐃᓐᓈᖅᑐᓂᒃ ᓄᓇᕐᔪᐊᕐᒥᓪᓘᓐᓃᑦ 
ᖃᐅᔨᖃᑦᑕᕐᓇᖅᑐᖅ.”

	 ᒫᓇᓯ ᑲᙳᑦᑕᐅᔪᖅ. 
ᑐᙵᓱᒃᑎᑦᑎᔨᐅᔭᕆᐊᒃᓴᖅ 
ᐊᔪᕋᔭᕋᓱᒋᓪᓗᓂ. ᖁᓲᒻᒥᖅᐳᖅ.
	 ᖃᓄᑐᐃᓐᓇᕐᓕᖃᐃ ᐊᔪᖅᑐᖓ, 
ᐃᓱᒪᕗᖅ. ᖃᓄᐊᓗᒃ ᖃᐅᔨᓂᐊᖅᐸ 
ᖃᓄᐃᑦᑐᒥᒃ ᐃᖅᑲᓇᐃᔮᖃᕋᔭᕐᒪᖔᕐᒥ?
	 ᐃᖃᐃᓕᓴᕐᕕᖕᒥᑦ ᐊᓂᕗᖅ. ᐹᑦ 
ᓯᓚᑎᑦᑎᐊᖓᓂ, ᑕᑯᕗᖅ ᑕᖅᓴᕆᒃᑐᒥᒃ 
ᐅᐊᓯᑯᐊᖅᓯᒪᔪᒥᒃ. ᑐᐊᕕᖅᑐᖅ 
ᓱᓪᓗᑯᑖᒃᑯᑦ.

	 “ᐊᐃᖓᐃ,” ᐅᖃᖅᐳᖅ. “ᓇᓃᑉᐸ 
ᐃᖅᑲᓇᐃᔮᓂᒃ ᓴᖅᑭᔮᖅᑎᑦᑎᔪᑦ?”
	  “ᐃᖃᐃᓕᓴᕐᕕᖕᒥ,” ᐅᖃᖅᐳᖅ 
ᑐᓄᒥᓄᑦ ᑎᒃᑯᐊᖅᖢᓂ.
	 “ᐊᓕᐊᓇᐃᑦ, ᑭᖑᕙᓕᕋᒪ!” 
ᐅᖃᖅᐳᖅ. “ᖃᖓᑕᓲᖅ ᐅᐃᓂᐸᐃᖕᒥᑦ 
ᑭᖑᕙᕆᐊᖅᓯᒪᖅᑲᐅᖕᒪᑦ,”
	 “ᐅᐃᓂᐸᐃᖕᒥᑐᖄᓗᒃ 
ᐃᖅᑲᓇᐃᔮᒃᓴᓂᒃ 
ᓴᖅᑭᔮᖅᑎᑦᑎᔪᓄᙵᐅᕕᑦ?” 
ᒫᓇᓯᑉ ᐊᐱᕆᕗᖅ.
	 “ᐋᒃᑲ, ᒥᑦᑕᕐᕕᖕᒥ 
ᐃᖅᑲᓇᐃᔭᖅᑐᖓ,” ᑭᐅᕗᖅ. 
“ᖃᖓᑕᓲᕐᓂᒃ ᒥᓐᓂᐊᖅᑐᓂᒃ 
ᐊᐅᓪᓚᕐᓂᐊᖅᑐᓂᒃ ᐊᐅᓚᑦᑎᔨᐅᔪᖓ. 
ᓕᓯᐅᔪᖓ.”

	 “ᑭᓱᑦᑕᐅᖅ?” ᒫᓇᓯᑉ ᐊᐱᕆᕗᖅ.
	 “ᖃᖓᑕᓲᖅᑎᑦ ᐅᖃᐅᑎᕙᒃᑕᒃᑲ 
ᒥᒡᕕᒃ ᐊᑦᑕᕐᓇᙱᒃᑲᓗᐊᕐᒪᖔᑦ 
ᒥᒡᕕᒋᔭᕆᐊᒃᓴᖓ 
ᖃᖓᑦᑕᕐᕕᒋᔭᕆᐊᒃᓴᖓ,” ᓕᓯ ᑭᐅᕗᖅ.
	 ᒫᓇᓯ ᐃᓯᒪᕗᖅ 
ᐊᓕᐊᓇᐃᑦᑐᒥᒋᓪᓗᓂᐅᒃ. ᖃᖓᑕᓲᑦ 
ᑎᑭᑉᐸᒃᑐᑦ ᐊᐅᓪᓚᖅᐸᒃᑐᑦ ᐱᐅᒋᒐᒥᒋᑦ. 
ᐃᓛᓐᓂᒃᑯᑦ ᐊᖏᔪᐊᓗᐃᑦ ᖃᖓᑕᓲᑦ 
ᑎᑭᑉᐸᒃᑐᑦ ᐃᖃᓗᖕᓂᑦ ᔭᓗᓇᐃᒥᓪᓘᓐᓃᑦ, 
ᑭᓯᐊᓂ ᑕᐃᒪᙵᐸᓗᒃ ᒥᑭᓐᓂᖅᓴᓂᒃ 
ᖁᓕᒥᒎᓕᖕᓂᒡᓗ ᑕᑯᕙᒃᖢᓂ.

	 “ᖃᐅᔨᒪᕕᑦ ᑭᓲᓛᕈᒪᖕᒪᖔᖅᐱᑦ 
ᐃᓐᓇᕈᕈᕕᑦ?” ᓕᓯ ᐊᐱᕆᕗᖅ.
	 “ᐋᒃᑲ, ᐃᖅᑲᓇᐃᔮᒃᓴᒥᒃ 
ᐊᔪᙱᓐᓇᔭᖅᑕᓐᓂᒃ ᓱᓕ 
ᑕᑯᓚᐅᙱᑦᑐᖓ,” ᒫᓇᓯ ᐅᖃᖅᐳᖅ, 
ᐃᓯᒃᑲᓂ ᐃᔨᒋᓪᓗᒋᑦ.
	 ᓕᓯ ᖁᖓᑉᐳᖅ.
	  “ᐅᓪᓗᒥ ᐃᖅᑲᓇᐃᔮᒃᓴᕐᒥᒃ 
ᓂᕈᐊᕆᐊᖃᙱᑦᑐᑎᑦ!” 
ᐅᖃᖅᐳᖅ. “ᑕᑯᔭᒃᓴᖃᖅᑎᑕᐅᔪᑎᑦ 
ᓂᕈᐊᒐᒃᓴᖃᕐᓂᕐᓂᒃ!”
	 ᒫᓇᓯᐅᑉ ᕿᕕᐊᖅᐸᐅᒃ.

	 “ᐃᓕᒃᑑᖅᑎᓪᓗᖓ, 
ᖃᐅᔨᒪᓚᐅᙱᑦᑐᖓ ᑭᓲᔪᒪᖕᒪᖔᕐᒪ,” ᓕᓯ 
ᐅᖃᖅᐳᖅ. “ᐱᖃᓐᓇᕆᔭᒃᑲ ᐅᓐᓄᒃᑕᒫᑦ 
ᕼᐋᑭᖃᑎᒋᖃᑦᑕᕈᒪᑐᐃᓐᓇᓚᐅᖅᓯᒪᔭᒃᑲ.”
	 “ᖃᓄᑐᐃᓐᓇ 
ᐊᔪᕋᓱᒋᑐᐃᓐᓇᖅᑰᖅᑐᖓ,” ᒫᓇᓯ 
ᐊᓂᖅᓴᐅᒥᕗᖅ.
	 “ᐋᒃᑲᐅᔪᔅᓴᐅᔫᒐᓗᐊᖅ!” ᐅᖃᖅᐳᖅ. 
“ᑭᓱᓂᒃ ᖁᕕᐊᒋᔭᖃᕋᕕᑦ?”
	 ᒫᓇᓯ ᐃᓱᒪᒃᓴᖅᓯᐅᓚᐅᑲᒃᐳᖅ. 
“ᑕᕐᕆᔭᐅᑎᒃᑯᑦ 
ᐱᙳᐊᕈᑎᔪᒪᕙᒃᑐᖓ,” ᐅᖃᖅᐳᖅ.

	 ᓕᓯᐅᑉ ᖃᓪᓗᖕᒋᓐᓄᑦ ᐊᖕᒋᖅᑐᖅ. 
“ᖃᐅᔨᒪᕕᑦ ᑕᕐᕆᔭᐅᑎᒃᑯᑦ ᐱᙳᐊᕈᑎᑦ 
ᓴᓇᔭᐅᔭᕆᐊᖃᖅᐸᖕᓂᖏᓐᓂᒃ?”
	  “ᑭᓯᐊᓂ ᖃᐅᔨᒪᙱᑦᑐᖓ ᖃᓄᖅ 
ᑕᐃᒪᐃᑉᐸᖕᒪᖔᑕ,” ᒫᓇᓯ ᐅᖃᖅᐳᖅ, 
ᓇᓗᖅᑰᔨᓪᓗᓂ.
	 “ᒫᓐᓇ ᖃᐅᔨᒪᙱᒃᑲᓗᐊᕈᕕᑦ 
ᖃᓄᐃᙱᑦᑐᖅ,” ᓕᓯ 
ᐅᖃᖅᐳᖅ. “ᐃᓕᑦᑐᓐᓇᖅᑕᑦ! 
ᖃᐅᔨᒪᓚᐅᙱᑦᑎᐊᖅᑐᖓ 
ᖃᖓᑕᓲᓕᕆᓂᕐᒥᒃ 
ᓯᓚᑦᑐᖅᓴᕐᕕᓕᐊᓚᐅᖅᑳᕐᓇᖓ!”
	 ᒫᓇᓯ ᐃᒡᓚᖅᐳᖅ.

	 “ᓴᖅᑭᔮᖅᑎᑦᑎᔭᖅᑐᖅᓯᒪᔪᓄᑦ 
ᐅᑎᓚᐅᕐᓗᒃ?” ᐊᐱᕆᕙᐅᒃ ᒫᓇᓯ.
	 “ᐄ,” ᒫᓇᓯ ᐅᖃᖅᐳᖅ, ᒫᓇᓯ 
ᐅᔾᔨᕈᓱᒃᐳᖅ ᐃᓗᐊᖅᓯᕚᓪᓕᖅᓯᒪᓂᕐᒥᓂᒃ. 
ᓕᓯᐅᑉ ᐃᓱᒪᒃᓴᖅᓯᐅᕐᓂᖅ 
ᐊᔾᔨᒌᙱᑦᑐᓂᒃ ᐃᖅᑲᓇᐃᔮᓂᒃ 
ᖁᕕᐊᓇᖅᓯᑎᑕᖓ. ᖃᖓᑕᓲᕐᓂᒃ 
ᐊᐅᓚᑦᑎᔨᐅᓛᕐᓂᐊᙱᒃᑲᓗᐊᕈᓂ, 
ᖁᕕᐊᓱᒃᐳᖅ ᐅᖃᖃᑎᒋᓵᕋᒥᐅᒃ.
	 “ᐱᖃᓐᓇᕆᔭᒃᑲ ᑕᑯᔪᒪᕕᒋᑦ?” ᒫᓇᓯ 
ᐊᐱᕆᓪᓗᓂ, ᑕᑯᒐᒥᒋᒃ ᒪᐃᓇ ᓯᒥᐅᓂᓗ 
ᓄᓗᕋᖅᖢᓂᒋᒃ.
	 “ᐊᑏ!” ᓕᓯ ᐅᖃᖅᐳᖅ, 
ᐃᖃᐃᓕᓴᕐᕕᖕᒧᓪᓗ ᐅᑎᖅᖢᑎᒃ.

